
16 / opinión miercoles, 10 de 
febrero de 1982 

Sekula egin ohi nuena egitea to-
katu zait egun hauetan: surangilak 
bezala, eguzki epeletan bizpahiru 
orduz egon beharra. Urrutiegi joan 
ezinda, etxe ondoan dagoen "Mac 
Arthur Park"-era joan naiz batzu-
tan, "Downtown"etik ere ez urrun. 
Igandeetan batez ere, oso leku 
ikusgarria: Londres-ko "Hyde 
Park" en bezala, sekulako predi-
kuak eta talde bitxiak ikus baitai-
tezke. Eta hemen "Jesucristo me ha 
cambiado. Aleluya!" entzun badai-
teke, handik metro batzutara Gua-
temala-ko azken berriak entzun 
daitezke, goraki, kasete baten bitar-
tez. Polizia ere eten gabe pasatzen 
da bere furgonetetan, eta noiztenka 
"hispano"ren bat eramaten. Baina 
hau guztia gertakari "normala" iza-
nik, inor ez bide da ikaratzen. 

Aste hau El Salvador-ekiko El-
kartasunaren astea izan da. Eta, 
hori dela-ta, salvadoreño gazte 
batzu ari ziren Mac Arthur Par-
kean propaganda zabaltzen. "Esta-
mos prácticamente solos. Pero el 
pueblo está decidido a continuar 
hasta la victoria", azaldu dit orriak 
zabaltzen zituenetako batek. 34.000 
hil azkeneko bi urteotan. Lanik-ez 
ikaragarria: % 16-ek bakarrik du 
urte osorako lanbide segururik. 
Haurren artean, % 75 daude ahule-
ziaz jota. Nekazaritzarako balio 
duten lurretan, % 2-ek kontrola-
tzen dute lurren % 60. Eta abar. 

"En nombre de Dios, y en nom-
bre de este sufrido pueblo cuyos la-
mentos suben hasta el cielo y cada 
día son más tumultuosos les su-
plico, les ruego, les ordeno en 
nombre de Dios: Cesen la repre-
sión". Handik egun batzutara 
Oscar Romero Artzapezpikua hila 
zen elizan, meza esaten ari zelarik. 

Hori bakarrik ez. Romero agur-
garriaren ehorzketaren egunean, El 
Salvador-ko Gobernuak su egin 
baitzuen jendetzaren kontra: balaz, 
bonbaz, izkitu guztiez batera. Zen-
bat hil ote ziren sarraski hartan? 
Zenbat zauritu? Ezin esan. 

Gauza bera Guatemalan: maya-
kitxetar indioen herriak guztiz 
erauzten dira eta apaizak berak 
"desagertzen" behin eta berriz. Ba-
tere ezkertarra ez den adiskide 
batek atzo deitu zidan, Guatemala-
tik etorri berria: "Hura ikaragarria 
da. Egunero desagertzen dira 25 
edo 50 lagun". 

Eta: "Aquí no pasa nada'". Egia 
da. 

Are gehiago: Fort Bragg-en eta 
Fort Benning-en eskolatzen dira 
gerrillaren kontrako espezialistak. 
Anti-kastristak eskolatzen diren be-
zala. Eta honek ez ditu eskuinda-
rrak ikaratzen. "No pasa nada". 

noraino bi neurri? 
Baina, Polonian? Hor bai, hor 

egunero entzuten ditugu protestak. 
Bi neurri , beraz: Jaruzelski 

"gaizka"; El Salvador, Guatemala: 
"Ixo! No pasa nada". 

Eta faltsukeria horrek sutu egi-
ten gaitu. Zergatik bi neurri?. 

Baina eroriko al gara gu beste 
muturreko itsukerian? Alegia: El 
Salvador, Guatemala : "lotsaga-
rria". Polonia: "No pasa nada". 
Hau al da ezkerraren zuzenbidea?. 

Ez dakigu", esan dute gure bu-
rrukakide batzuk. Eta alde batetik 
egia da. Londres-ko "The Obser-
ver'ek honela izenpurutzen zuen 
Urtarrilaren 10-ko bere artikulua: 
'Truth in Poland is as scarce as 
meat" (= Polonian, okela bezain 
urria da egia). Baina aski ez daka-
gula-ta isiltzeak urrutira eraman 
gintzake. 1956 baino lehenago ez-
kerraren parte handi bat itsuke-
riara eraman zuen bezala. 

Irudi batzuk kezkatu egiten gai-
tuzte. Walesa Apezpikuen besotik 
behin eta berriz, Gdans-eko biltza-
rrean sindikalistak belauniko ja-
rrita, mundu guztiko eskuindar eta 
fazista guztiak "Solidarnosc"en 
alde aurkitzen ditugunean... Berro-
gei urtez ikusi ditugun irudiak bide 
ditugu begien aurrean: eta mesfi-
dantza sortzen da. Hau guztia egia 
da. Hauxe da, hain zuzen, bi neurri 
onartzera bultzatzen gaituena. Du-
darik ez dago. Hiper-katolikokeria 
horrek atzera egiten gaitu. 

Baina kontuz ibili behar da. 
IRA-koen katolikokeriak neurtzean 
bezala. Aparato Polonian (Ipar-Ir-
landan bezala) katolikoa ez delako. 
Behin ere ez zait ahazten Memmi 
agnostikoak bere "Portrait du Co-

lonisé" famatuan kondatzen di-
guna: bera batere musulmana ez 
izanik ere, mezkitara joan ohi zela; 
mezkita horietan aurkitzen bai-
tzuen frantses inperialismoak kon-
trolatzen ez zuen parte bat! 

Badago, bestalde, beste puntu 
garrantzitsu bat: herria agintearen 
alde (eta sisteman integratuta) 
agertzeak ezer erakusten ez badu, 
aparatoaren indarra ez bada; he-
rria agintearen kontra eta integra-
zioaren kontra agertzeak erruz era-
kusten du. Areago aginte hori 
totalitario eta guztizkoa izan de-
nean (Franco-ren egoera Euskal 
Herrian gogoan hartzea baizik ez 
dago). Hala ere herria sistemaren 
kontra agertzen denean, sistemaren 
frakasoa ukatu ezina da. Zuzenta-
sunik gabe ere, berriz, sistemak 
dena integratu duenean, herriak 
frakasatu du, ez sistemak. 

Hots, Polonian, urte t'erdian, eta 
aparatotik at, hamar miloi langile 
elkartu ziren (hamabi milioitatik: 
% 83). Horrez gainera, nekazarien 
eta ikasleen elkarteak zeuden. Po-
loniako herria, ia osorik, sistematik 
at zegoen Jaruzelski-k kolpea ema-
tean. Kolpea, beraz, Armadak 
eman du herriaren kontra, Arma-
dak sindikalisten kontra (86.000 
langile-kontseilu, esan digutenez). 

Badakigu, bestalde, Solidarnosc 
sortu zenez geroztik. Alderdi ko-
munistak 400.000 militante galdu 
zituela; eta izkutatu ezinezko krisi 
hori dela-ta, Alderdia "desegiteko" 
asmoa erakutsi du Jaruzelskik. 

Kolpa, jakina, Alderdiak kontro-
latzen ez zuen Solidarnosc horren 
kontra joan da, noski: haraxe joan 
ziren tanketak lehendabiziko mo-

mentutik. Baina prentsa-askatasu-
naren kontra ere bai: telebista-ira-
kurleak uniformetan, 5.500 kazetari 
purgatzekotan, herbesteko korres-
pontsalak isilarazi, eta abar. 

Eta, jakina: Jaruzelskik askoz 
errazago gogorazten du Laval, De 
Gaulle baino. Ezinezkoa baita Ja-
ruzelski-k Moskukoen baimenik 
gabe jokatu duela pentsatzea. 

Horrela, poloniarra, marxista, 
eta intelektual argitua den Leszek 
Kolakowski-k, argi eta garbi eman 
du bere iritzia: "Polonian komunis-
moak jasan duen frakaso osoaren 
agiria dago hor; frakaso politikoa, 
ekonomikoa eta ideialogikoa ba-
tera. Gaur egun. Gobernuak ez 
dauka bere alde fusilak baizik". 

Eta alderdi moskuteroak ken-
duta, horrelatsu irizten dio batera 
Eu ropako ezkerrak Polon iako 
egoerari. Bi neurri ez hartzekotan, 
bederen, beste biderik ez dago. 

Eta pozgarria da, alde horretatik; 
burgesiarekin jostatzeko joerarik 
batere ez duten P. Iturrioz-ek eta 
"Bikila"k EGIN-en bertan erakutsi 
dituzten iritzi ausartak ematea. 

Jakina da: "bi neurri ez, baina''. 
Marx-ek demokrazia sakontzeko 
eta herria askatzeko projektu bat 
zeukan. Gauza bera Lenin-ek. 
Gauza bera Fidel Castro-k, sandi-
nistek, eta Galiziako UPGk. Somo-
zak, berriz, ez zuen demokrazia sa-
kontzeko eta herria askatzeko 
projekturik, Trujillo-k ere ez, eta 
Pinochet-ek ere ez. Eta edozein le-
kutan "Sistema" hankaz gora bota-
tzea zein zaila den jakinda, pro-
jektu iraultzaile bat duten guztiek 
halako konfiantza-epe bat behar 
dute. Beraz, alde honetatik, bi neu-
rri. Hastapenetan batez ere. 

Baina Jaruzelskik epe hau me-
rezi al du? Alderdi bakarrak, 35 
urte luze denaren jaun-eta-jabe 
izan ondoren, "gudu-egoera" dek-
laratzea baizik ez badu ikusten, eta 
herri osoa eskuetatik doakiola, 
kasu horretan Sistemak frakasatu 
duela esan behar da. 

Eta ez da harritzekoa; behin eta 
berriz esan eta idatzi baita azke-
neko urteotan (eta ezkerraldeko 
sailean ari naiz) Moskuren men-
peko erresumetan Estatu-Burokra-
ziak daudela agintean, eta ez langi-
l e r i a . H o n e t a z b a t z e t o z e n 
espaldidanik Trotski, Russell eta 
Sartre. 

Sozialismoaren onerako, euskal 
ezker abertzalea sinesgarri izan 
dadin, 1935-1955 urteetako deska-
labroa sozialisten artean gerta ez 
dadin: Jaruzelski-ri ez. 

